
Siiskõs Kela tuärjjõõzz  
reâuǥteʹmes ooumže
Reâuǥteʹmesvuõtt ǩieʹppad puåttjid.
Tän brosyyrâst vuäʹpstet,
måkam teägglaž tuärjjõõzz vuäitak vuäǯǯad Kelast,
jõs tuʹst ij leäkku tuâjjpäiʹǩǩ.

Kela tuärjjõõzz reâuǥteʹmesvuõđ äigga lie
reâuǥteʹmesvuõttpeiʹvvteäʹǧǧ da reâuggmarkkântuärjjõs.
Tõin vuäʹpstet tän brosyyr pueʹtti seeidain.

Brosyyrâst vuäʹpstet še reâuggmõõžžâst
da mättʼtõõttmõõžžâst reâuǥteʹmesvuõđ ääiʹj.
Brosyyr looppâst lie teâđ tõʹst,
mäʹhtt reâuǥteʹmesvuõtt-tuärjjõõzzid ooʒʒât.

Brosyyr čiõlǥat eeʹjj 2024 vueʹjjest.

Lââʹssteâđ neeʹttest da teʹlfoonâst
Kela tuärjjõõzzi pirr vuäʹpstet
nuõrttsääʹmǩiõʹlle addrõõzzâst 
www.kela.fi/nuorttsaamkioll

Reâuǥteʹmesvuõđ pirr vuäʹpstet tääʹrǩben
Kela lääʹddǩiõllsaž seeidain 
www.kela.fi/tyottomat

Jõs tuʹst lie kõõččmõõžž,
vuäitak såittad kääzzkâʹsttemnââmr 
020 692 21|

Ǩii vuäitt vuäǯǯad Kela
reâuǥteʹmesvuõtt-tuärjjõõzz?
Vuäitak vuäǯǯad reâuǥteʹmesvuõtt-tuärjjõõzz Kelast,
jõs tuʹst ij leäkku tuâjjpäiʹǩǩ  
jiõk-ǥa vuäǯǯ reâuǥteʹmesvuõtt-tuärjjõõzz jeeʹresåʹrnn.

Kela mähss reâuǥteʹmesvuõtt-tuärjjõõzzid oummid,
kook jälste põõššjen Lääʹddjânnmest.
Sij lââʹssen reâuǥteʹmesvuõtt-tuärjjõõzz määuʹset
EU-jânnmin puättam oummid,
kook lie mââimõssân reâuggam Lääʹddjânnmest.

Tääʹrǩest še, vuäitak-a vuäǯǯad Kela måtam jeeʹres 
tuärjjõõzzid, ouddmiârkkân jälstemtuärjjõõzz.

Jõs pääʒʒak reâuǥteʹmmen
Jõs pääʒʒak reâuǥteʹmmen,
iʹlmmtõõđ tâʹlles reâuǥteʹmes reâuggooccjen
tuâjj- da jieʹllemvueʹǩǩ-konttra leʹbe TJ-konttra.

Reâuǥteʹmesvuõtt-tuärjjõõzz määuʹset tåʹlǩ ääiʹjest,
kuäʹss leäk reâuggooccjen TJ-konttrest.
TJ-koontâr oudd še Kelaaʹje ciâlkâlm tõʹst,
vueiʹtet-a tuʹnne mäʹhssed tuärjjõõzz.

Reâuǥteʹmesvuõttäiʹǧǧen leäk õõlǥtum
ooccâd aktiivlânji reâuǥ.
Ton õõlǥak še väʹldded vuâstta taʹrjjuum
reâuǥ leʹbe škooultõõzz.
Tõʹst ij vueiʹt ǩeâlddõõttâd määintaa,
muđoi seuʹrrjõssân vââjj leeʹd tuärjjõõzzi mõõntummuš.

Muuʹšt tuõʹllʼjed reâuggooccmad viõǥǥâst.
Tõn tuejjeet TJ-konttâr neʹttseeidain (lääddas):
www.tyomarkkinatori.fi 

Muuttâs-staanteäʹǧǧ pâʹjjel 55-ekksaid
Muuttâs-staanteäʹǧǧ lij tuärjjõs,
koon vuäitak vuäǯǯad Kelast leʹbe
tuâjteʹmesvuõttkääʹšnest,
jõs tuu leät peästtam tuâjstad.
Muuttâs-staantieʹǧǧest lij mieʹrr hiâlpeed
ođđ tuâjjpääiʹǩ kaunnmõõžž.
Tõn mieʹrr lij seämma ko nuʹtt õõut määnpââi päʹlǩǩ.

Vuäitak vuäǯǯad muuttâs-staantieʹǧǧ,
jõs puk täk määin teâuddje:

• Leäk teâuddam 55 eeʹǩǩed. 
• Tuu leät peästtam tuâjjpääiʹǩstad puuʹtʼtemnallšem da 

täälbeällsaž määinai vuâđald. 
• Leäk leämmaš tuâjast seämma tuâjjpääiʹǩest  

uuʹccmõsân 5 eeʹǩǩed.

Jõs kuulak tuâjteʹmesvuõttkäšnna,
ooʒʒ muuttâs-staantieʹǧǧ jiõččad tuâjteʹmesvuõttkääʹšnest.
Jõs jiõk kuul tuâiteʹmesvuõđkäšnna,
ooʒʒ muuttâs-staantieʹǧǧ Kelast.

Reâuǥlažvuõđ kåʹddǩiõččlõddmõš
Vueʹss reâuǥtem reâuggooccjin vuässââtt
reâuǥlažvuõđ kåʹddǩiõččlõddmõʹšše.
Kåʹddǩiõččlõddmõõžžâst dommkåʹdd vieʹǩǩat
reâuǥ leʹbe škooultõõzz kaunnmõõžžâst.
Vuäǯǯak reâuggooccjen teâđ mâŋŋa iʹlmmtõõttmõõžž tõʹst,
håidd-a aaʹššääd tuu dommkåʹdd avi TJ-koontâr. 

Vuâđđpeiʹvvteäʹǧǧ
Jõs jiõk leäkku reâuǥteʹmesvuõttkääʹšn vuäzzlaž
jiõk-ǥa vuäǯǯ tiânâspeiʹvvtieʹǧǧ,
Kela mähss vuâđđpeiʹvvtieʹǧǧ.
Tõn määuʹset jäänmõsân 400 peiʹvved.
Jõs leäk leämmaž reâuǥast vuâlla 3 eeʹjj,
vuâđđpeiʹvvtieʹǧǧ määuʹset jäänmõsân 300 peiʹvved.

Jõs leäk vuâlla 25-ekksaž,
vuâđđpeiʹvvtieʹǧǧ vuäǯǯma lie rääʹjtõõzz.
Taaʹrǩest TJ-konttrest,  
vuäitak-a vuäǯǯad vuâđđpeiʹvvtieʹǧǧ.

Mâʹmmet vuâđđpeiʹvvtieʹǧǧ vuäǯǯ?
Vuâđđpeiʹvvteäʹǧǧ lij 37,21 euʹrred peeiʹvest,
da tõn määuʹset 5 peeiʹvest neäʹttlest.
Jõs tuʹst lie päärna, vuäǯǯak päärnažpââjõõzz.
Tõt lij 5,84–11,05 euʹrred peeiʹvest tõn mieʹldd,
kâʹll päärnžed tuʹst lie.

Päärnažpââjõõzz jeäʹt mahssu teänab 1.4.2024 ääʹljeeʹl,
ko lääʹǩǩ mottai.

Vuâđđpeiʹvvteägga vueiʹtet mäʹhssed pââjõsvueʹzz,
jõs vuässõõđak TJ-konttrin suåppum toiʹmmjummša.
Vuâđđpeiʹvvtieʹǧǧ pââjõsvueʹss lij 5,29 euʹrred peeiʹvest.
Vuâđđpeiʹvvtieʹǧǧ pââjõsvueʹzz määuʹset
jäänmõsân 200 peeiʹvest.

Vuâđđpeiʹvvtieʹǧǧest määuʹset piiđid.

Vuäitak ärvvtõõllâd Kela neʹttseeidai laʹsǩǩeem-mašina
veäkka, mâʹmmet vuäǯǯak vuâđđpeiʹvvtieʹǧǧ (lääddas).
www.kela.fi/laskurit

Reâuǥteʹmesvuõttpeiʹvv- 
teäʹǧǧ
Reâuǥteʹmesvuõttpeiʹvvteäʹǧǧ vuäitt leeʹd tiânâspeiʹvvteäʹǧǧ 
leʹbe vuâđđpeiʹvvteäʹǧǧ.

Tiânâspeiʹvvteäʹǧǧ
Tiânâspeiʹvvtieʹǧǧ laʹsǩǩeet tiânnsi leʹbe puåttji mieʹldd.
Vuäitak vuäǯǯad tiânâspeiʹvvtieʹǧǧ,
jõs kuulak reâuǥteʹmesvuõttkäšnna.
Ouddmiârkkân jeeʹres ämmatsuõʹrjin lie täujja
jiijjâz reâuǥteʹmesvuõttkääʹšn.
Lie še reâuǥteʹmesvuõttkääʹšn,
koid ǩii täättas vuäitt kuullâd.

Kela ij määuʹs tiânâspeiʹvvtieʹǧǧ,
jeät-ǥa tõn occu Kelast.

Reâuǥteʹmesvuõttkäʹšnn mähss tiânâspeiʹvvtieʹǧǧ,
jõs leäk kuullâm reâuǥteʹmesvuõttkäšnna nokk kuuʹǩǩ
da teâudak reâuǥaståårram-määin.
Reâuǥaståårram-määin teâuddmõš miârkkšââvv,
što leäk leämmaž nokk kuuʹǩǩ reâuǥast
ouddâl reâuǥteʹmmen pääccmõõžž.

Tiânâspeiʹvvtieʹǧǧ määuʹset jäänmõsân 400 peiʹvved.
Jõs leäk leämmaž reâuǥast vuâlla 3 eeʹjj,
vuäitak vuäǯǯad tiânâspeiʹvvtieʹǧǧ jäänmõsân 300 peiʹvved.

Kõõjj lââʹssteâđaid tiânâspeiʹvvtieʹǧǧest
jiijjad reâuǥteʹmesvuõttkääʹšnest leʹbe
Reâuǥteʹmesvuõttkaaʹšni õhttsažorgaanisaatiost
(Työttömyyskassojen yhteisjärjestö, lääddas):
www.tyj.fi

Reâuǥaståårram-mäinn
Što vuäǯǯak vuâđđpeiʹvvtieʹǧǧ,
ton õõlǥak tieuʹdded reâuǥaståårram-määin.

Reâuǥaståårram-mäinn teâuddai, jõs

• leäk leämmaž reâuǥast uuʹccmõsân 26 neäʹttled mââimõs  
28 määnpââʹj seʹst

• tuu tuâjjäiʹǧǧ lij leämmaž uuʹccmõsân 18 čiâssâd neäʹttlest
• tuu päʹlǩǩ lij leämmaž sueʹrj reâuggmäinnsuåppmõõžž 

meâldlaž leʹbe uuʹccmõsân 1 331 euʹrred määnpââʹjest.

Reâuǥaståårram-mäinn mottai 2.9.2024.  
Mâŋŋa tõʹst reâuǥaståårram-mäinn nårrai

• õhtt määnpââʹjj, jos leäk vuäǯǯam määnpââʹj äiʹǧǧen 
pääʹlǩ ooʹccmõsân 930 euʹrred

• pieʹll määnpââʹj, jõs leäk vuäǯǯam määnpââʹj äiʹǧǧen 
pääʹlǩ ooʹccmõsân 465 leša vuâlla 930 euʹrred.

Leäk teâuddam reâuǥaståårram-määin,
ko täk reâugaståårram-määnpââʹj lie nårrjam õhttsiʹžže 12 
mââimõs 28 määnpââʹj äiʹǧǧen.

Reâuggmõõžž måtam nuuʹbb EU- leʹbe Etv-jânnmest
leʹbe Sveiʹccjânnmest vueiʹtet še laʹsǩǩeet mieʹldd. 

Reâuǥaståårram-mainnu vueiʹtet laʹsǩǩeed mieʹldd reâuǥ
še kuuʹǩǩab ääiʹjest ko 28 määnpââʹjest ouddmiârkkân tâʹl,
jõs

• leäk puõccâm
• leäk mättʼtõõttâm
• leäk håiddam vuâlla 3-ekksaž päärnžad
• leäk vuässõõttâm TJ-konttâr jäʹrjstem tååimaid.

Põõrǥâsneeʹǩǩest lij jiijjâs reâuǥaståårram-mäinn.
Jõs leäk põõrǥâsneǩ,
tääʹrǩest vuâđđpeiʹvvtieʹǧǧ määinaid Kelast.

Reâuǥteʹmmen ålggjânnmin
Reâuǥteʹmesvuõttpeiʹvvtieʹǧǧ määuʹset  
måtam vuõʹjjin še teʹl,  
ko leäk ålggjânnmin da ooʒʒak toʹben reâuǥ.

Reâuggmarkkântuärjjõs
Jõs jiõk vueiʹt vuäǯǯad tiânâspeiʹvvtieʹǧǧ
leʹbe vuâđđpeiʹvvtieʹǧǧ,
tuʹnne vueiʹtet mäʹhssed reâuggmarkkântuärjjõõzz.
Tõn vuäitt vuäǯǯad 18–64-ekksaž reâuǥteʹmes reâuggoocci,
kååʹtt jäälast põõššjen Lääʹddjânnmest.
Reâuggmarkkântuärjjõõzz äiʹǧǧ ij leäkku rääʹjtum.

Vuäǯǯak tuâjjmarkkântuäʹrjjõõzz,
håʹt jiõk tieuʹdd tuâjaståårram-määin
leʹbe jiõk leäkku leämmaš tuâjast nokk kuuʹǩǩ.
Vuäǯǯak reâuggmarkkântuärjjõõzz še teʹl,
ko leäk vuäǯǯam tiânâspeiʹvvtieʹǧǧ
leʹbe vuâđđpeiʹvvtieʹǧǧ 400 peiʹvved.

Reâuggmarkkântuärjjõõzz jeät mahssu ålggjânnmid.

Reâuggmarkkântuärjjõõzz vuäǯǯma lie rääʹjtõõzz,
jõs leäk vuâlla 25-ekksaž leʹbe
jõs tuʹst ij leäkku ämmtallaš škooultõs.
Tääʹrǩest TJ-konttrest,
vuäitak-a vuäǯǯad reâuggmarkkântuärjjõõzz.

Jiijjad kapitaalpuåtti jie kuuitâǥ vaaikât
reâuggmarkkântuärjjõʹsse

• jõs leäk teâuddam 55 eeʹǩǩed  
da leäk teâuddam reâuǥaståårram-määin  
ouddâl ko paʹcciǩ reâuǥteʹmmen

• jõs vuässõõđak TJ-konttrin suåppum toiʹmmjummša.

Puärrsi puåtti ǩieʹppee tuärjjõõzz,  
jõs jälstak suännain.
Vuäǯǯak kuuitâǥ pâi uuʹccmõsân peäʹl
reâuggmarkkântuärjjõõzzstad.

Puärrsi puåtti jie vaaikât,
jõs vuässõõđak TJ-konttrin suåppum toiʹmmjummša.

Määŋg tuärjjõõzz jie vaaikât reâuggmarkkântuärjjõʹsse.
Tõk lie ouddmiârkkân päärnažlââʹss, jeäʹltemveäʹǩǩ,
piʹrǧǧeemtuärjjõs, jälstemtuärjjõs da lääʹmestuärjjõs.

Vuäitak ärvvtõõllâd Kela neʹttseeidai  
laʹsǩǩeem-mašina veäkka,  
mâʹmmet vuäǯǯak reâuggmarkkântuärjjõõzz (lääddas):
www.kela.fi/laskurit

Mâʹmmet reâuggmarkkântuärjjõõzz vuäǯǯ?
Reâuggmarkkântuärjjõs lij 37,21 euʹrred peeiʹvest,
da tõn määuʹset 5 peeiʹvest neäʹttlest.
Reâuggmarkkântuärjjõs lij âʹtte seämma šoora
ko vuâđđpeiʹvvteäʹǧǧ da tõʹst še määuʹset piiđid.

Vuäitak vuäǯǯad reâuggmarkkântuärjjõʹsse pââjõõzz,
jõs tuʹst lie päärna leʹbe
jõs vuässõõđak TJ-konttrin suåppum toiʹmmjummša.
Pââjõõzz lie seämma šoora ko vuâđđpeiʹvvtieʹǧǧest.

Päärnažpââjõõzz jeäʹt mahssu teänab 1.4.2024 ääʹljeeʹl.

Reâuggmarkkântuärjjõs lij  
jeeʹresnallšem ko vuâđđpeiʹvvtieʹǧǧ tõʹst,
što puärrsi puåtti vueiʹtte vaaikted tuärjjõõzz meärra.

Jeeʹres puåtti ǩieʹppee tuärjjõõzz
Puk jiijjad puåtti ǩieʹppee reâuggmarkkântuärjjõõzz meäʹr.

Jõs tuʹst lie kapitaalpuåtti,
tõk še vueiʹtte ǩieʹppeed tuärjjõõzz meäʹr.
Kapitaalpuåtti lie ouddmiârkkân vuåkrrpuåđ,
vueiʹttemvuässõs da kaaupšemvuäitt.

Reâuggmõš 
reâuǥteʹmesvuõđ ääiʹj
Jõs reâuǥak måtmešt reâuǥteʹmesvuõđ ääiʹj,
tuâjjtiânnsad vuäiʹtte ǩieʹppeed reâuggmarkkântuärjjõõzz
leʹbe vuâđđpeiʹvvtieʹǧǧ meäʹr.

Vuâđđvuâkkõsân lij,
što ko teäʹnʼjak reâuǥast eeuʹr,
tuärjj ǩeäppan 50 seʹntted.

Vuäitak kuuitâǥ teäʹnʼjed 300 euʹrred määnpââʹjest tõntää,
što tõt ǩieʹppad tuärjjõõzz meäʹr.
Tõn kååččat suõjjvueʹssen.

Suõjjvueʹss poott 1.4.2024,
da mâŋŋa tõʹst puk tiânnâz ǩieʹppee tuärj meäʹr. 

Iʹlmmet reâuggčiâssääd da reâuggpeeiʹvääd Kelaaʹje.
Kela vuäǯǯ päʹlǩǩteâđaid puåđrekisteeʹrest
da äuʹǩǩad tõid ooccmõõžži ǩiõttʼtõõllmest.

Škooultõõzz da 
harjjtõõllmõõžž
Reâuǥteʹmmen vuäitak ooʒʒõõttâd škooultõʹsse leʹbe 
harjjtõõllmõʹšše.
Nääiʹt pueʹrääk tuu vueiʹttemvuõđid vuäǯǯad reâuǥ.
Vuäitak vuäǯǯad tuärjjõõzz še škooultõõzz leʹbe
harjjtõõllmõõžž ääiʹjest.

TJ-konttrest lie jeeʹresnallšem tuâjjtâttmõõžž ooudeei
kääzzkõõzz.
Tõk lie

• mättʼtõõttmõš
• reâuggviõkkškooultõs
• reâuggooccâmvalmštummuš
• sueʹrǧǧvalmštummuš
• reâuggǩiččlõddmõš
• škooultemǩiččlõddmõš
• säuʹrsmõʹtti tuâjjtoiʹmmjummuš.

Kõõjj lââʹzz tuâjjtâttmõõžž ooudeei kääzzkõõzzin
da suåv tõid vuässõõttmest TJ-konttrest.

Vuäǯǯak škooultõõzz leʹbe harjjtõõllmõõžž
ääiʹjest tuärjjõõzz takainalla,
jõs leäk suåppâm vuässõõttmest TJ-konttrin.
TJ-konttrin suåppum škooultõõzz leʹbe harjjtõõllmõõžž
ääiʹjest vuäitak vuäǯǯad tuärjjõssʼsad še pââjõõzz.
Pââjõõzz vuäitt vuäǯǯad jäänmõsân 200 peeiʹvest.

Vuäitak måtam vuõʹjjin vuäǯǯad koʹrvvõõzz
maaʹtǩikoolain da jeeʹres koolain tõn ääiʹjest,
kuäʹss vuässõõđak škooultõʹsse leʹbe jeeʹres 
toiʹmmjummša.

Puärsmeei reâuǥteʹmes 
oummu tuärjjõs
Jõs leäk šõddâm eeʹjj 1964 leʹbe ouddâl tõn,  
vuäitak piâssâd nuʹtt ceälkkum jeältõkpåcca leʹbe vuäǯǯad 
lââʹsspeeiʹvid tiânâspeiʹvvteägga leʹbe vuâđđpeiʹvvteägga.
Teʹl vuäǯǯak peiʹvvtieʹǧǧ, sa serddjak puäʹresvuõttjeältõʹǩǩe.

Vääʹld õhttvuõđ Kelaaʹje, jõs smiõttak,
vuäitak-a vuäǯǯad lââʹsspeeiʹvid vuâđđpeiʹvvteäggsad.
Jõs haaʹlääk lââʹsspeeiʹvid tiânâspeiʹvvteäggsad,
vääʹld õhttvuõđ reâuǥteʹmesvuõttkäšnnsad.

Vuäitak ooccâd puäʹresvuõttjeältõõǥǥ ouddâl 65 eeʹjj ââʹjj,
jõs leäk šõddâm ouddâl eeʹjj 1962.
Lââʹssen tuʹst feʹrttai leeʹd reâuǥtem da vuäǯǯad
lââʹsspeeiʹvid vuâđđpeiʹvvteägga.

Ooccmõš da mähssmõš
Iʹlmmtõõđ vuõššân reâuǥteʹmes reâuggooccjen TJ-konttrest.
Ooʒʒ reâuǥteʹmesvuõtt-tuärjjõõzz Kelast,
ko leäk leämmaž reâuǥteʹmmen jiõččvasttõsääiʹj
leʹbe 7 arggpeeiʹv.
Vuäitak vuäǯǯad reâuǥteʹmesvuõtt-tuärjjõõzz
mââiǩiõʹtte jäänmõsân 3 määnpââʹj ääiʹjest.

Ooʒʒ reâuǥteʹmesvuõtt-tuärjjõõzz neeʹttest:
www.kela.fi/neettest

Taaʹrǩest ooccmõõžžâst,
mõõk meâlddõõzz tõʹst âʹlǧǧe leeʹd.
Meâlddõõzzid vuäitt še tååimted Kelaaʹje neeʹttest.

Vuäitak ooccâd tuärjjõõzz še lomaakkin,
koon vuäǯǯak Kela konttrin da neʹttseeidain:
www.kela.fi/lomaakk

Kela pååʹštaddrõs lij
Kela
PL 10
00056 KELA

Vuäitak håiddad miâlggâd puk Kela-aaʹššääd še teʹlfoonâst.

Ko Kela lij ǩiõttʼtõõllâm ooccmõõžžad,
vuäǯǯak päikksad tuʹmmstõõǥǥ.
Tuʹmmstõõǥǥâst iʹlmmtet tuärjjõõzz meäʹr,
vuâđ da mäʹhssempeiʹvv.
Vuäǯǯak tuʹmmstõõǥǥ teʹl še,
jõs tuʹnne ij leäkku miõttum tuärjjõs.

Kela mähss tuärjjõõzzid tuu baŋkktiʹlle.

Iʹlmmet, jõs vuâkkad mottai
Jõs jieʹllmad mottai,
tõt vuäitt vaaikted tuu Kelast vuäǯǯam tuärjjõõzzid.
Muuttâs vuäitt kuõskkâd ouddmiârkkân jälstummuž,
puåttjid, reâuggmõõžž leʹbe piârri.

Muuʹšt iʹlmmted muttsin Kelaaʹje.
Vuäitak tuejjeed tõn neeʹttest, teʹlfoonâst leʹbe konttrest.

Tuu vasttõõzzâst lij vueʹzzstad ainsmâʹtted,
što Kelast lie vuõigg teâđ.
Teʹl tuärjjõõzz määuʹset tuʹnne vuõigg šooržen.

Jõs tuʹmmstõõǥǥâst lij vââʹǩǩ
Jõs Kela tuʹmmstõk lij tuu miõlâst puästtad,
vuäitak ooccâd tuʹmmstõʹǩǩe muttâz.

Vuäǯǯak tuʹmmstõk-ǩeeʹrj mieʹldd vuäppõõzzid tõʹst,
mäʹhtt muttâz ooʒʒât.

Jõs tuʹst lie kõõččmõõžž,  
vääʹld vuõššân õhttvuõđ Kelaaʹje.

Neeʹttest vuäitak
• ooccâd tuärjjõõzzid
• vuõltteed meâlddõõzzid
• taaʹrǩsted ooccmõõžžad vueʹjj
• vuõltteed saaǥǥid
• iʹlmmted muttsin
• looppted tuärjjõõzz.

Reâuǥteʹmesvuõttääiʹj iʹlmmtõs
Jõs reâuǥteʹmesvuõtt juätkkai,  
ton õõlǥak tååimted Kelaaʹje  
reâuǥteʹmesvuõttääiʹj kuõskki iʹlmmtõõzz  
4 neäʹttel kõõski.
Kela mähss tuʹnne tuärjjõõzz iʹlmmtõõzzad vuâđald.

Reâuǥteʹmesvuõttääiʹj iʹlmmtõõzz vuäitak tuejjeed neeʹttest 
leʹbe lomaakkin, koon vuäitak priʹnttjed Kela neʹttseeidain  
leʹbe viǯǯâd Kela konttrin.

Mieʹrǩǩed iʹlmmtõʹsse tõid peeiʹvid,
ko leäk leämmaž reâuǥtem,  
da tõid peeiʹvid, ko leäk vuässõõttâm  
TJ-konttrin suåppum toiʹmmjummša.

Jõs leäk reâuǥteʹmesvuõttääiʹj  
leämmaž aaiʹji mieʹldd reâuǥast,  
mieʹrǩǩed iʹlmmtõʹsse tõid peeiʹvid,
ko leäk leämmaž reâuǥast.

Pââjaspiijjmõõžž Nääiʹt Kela kääzzkâstt
Teʹlfoonâst
Nuõrttsääʹmǩiõllsaž 
teʹlfonkääzzkõs
Äävai vu–pi čiâss 9–11. 
020 634 4795

Vuäitak kueʹđđed 
õhttvuõttväʹlddemraukkmõõžž 
neʹttpååʹštin:  
saame@kela.fi

Jeeʹres kääzzkõsnââmar
Äävai vu–pi čiâss 9–16.
Jälstummuš 020 692 210
Jeältõõǥǥ 020 692 202
Säursmâttmõš da 
lääʹmesvuõtt- 
tuärjjõõzz 020 692 205
Meeraikõskksa vueʹjj  
(vu–pi čiâss 10–15) 020 634 0200
Mättʼtõõttmõš da  
veäʹrǧǧõõlǥtõs 020 692 209
Peʹrrjummuš 020 634 4940
Puõccmõš da koort 020 692 204
Piʹrǧǧeemtuärjjõs 020 692 207
Reâuǥteʹmesvuõtt 020 692 210
Puärrazvuõtt 020 692 206

Såittmõš da vuâr vuârddmõš
mäʹhsse tuu teʹlfoonõhttâm 
hâʹddliist mieʹldd.
Looǥǥ lââʹzz:  
www.kela.fi/telfoonast

Neeʹttest
Looǥǥ Kela tuärjjõõzzi pirr 
sääʹmǩiõʹlle: 
www.kela.fi/nuorttsaamkioll

Laʹsǩǩe tuärjjõõzz meäʹr: 
www.kela.fi/laskurit

Äʹššed neeʹttest: 
www.kela.fi/neettest

Ǩeeʹrjtõõđ sizz  
neʹttkääzzkõõzzid
MuuKela (OmaKela) sizz 
da äiʹǧǧvaʹrrjummša âlgg 
ǩeeʹrjtõõttâd sizz.
Taarbšak baŋkktiõttid
leʹbe mobiilstaanõõǥǥ.

Veäʹǩǩ äššummša
Ougglõskääzzkõõzzâst vuäǯǯak
persoonlaž vuäʹpstummuž
da ohjjummuž: 
www.kela.fi/ouggloskaazzkos 
 
Vuäitak uʹvdded nuuʹbb ooumže
lååʹv håiddad Kela-aaʹššääd: 
www.kela.fi/aassi-haiddmos-
nuubb-oummu-pealest

Kääzzkõspääiʹǩest
Taaʹrǩest addrõõzzid da 
äävaiåårramaaiʹjid: 
www.kela.fi/konttrest

Kela nuõrttsääʹmǩiõʹlle
Nuõrttsääʹmǩiõllsa neʹttseeid:
www.kela.fi/nuorttsaamkioll

Nuõrttsääʹmǩiõllsa brosyyr:
Jeältõõǥǥ da jeeʹres jeältõkvuäǯǯai tuärjjõõzz
Mättʼtõõđi da veäʹrǧǧõõlǥtõsneeʹǩǩ 
Piʹrǧǧeemtuärjjõs
Puõccmõš da lääʹmesvuõtt-tuärjjõõzz 
Päʹrnnpiârri
Reâuǥteʹmesvuõtt
Säursmâttmõš
Takai jälstemtuärjjõs
Ålggjânnmin Lääʹddjânnma leʹbe  
Lääʹddjânnmest ålggjânnmid

Nuõrttsääʹmǩiõllsaž brosyyrid vuäitt priʹnttjed  
neeʹttest addrõõzzâst:
www.kela.fi/brosyyr

